
Shri Hanumat Samhita

શ્રીહનુમત્સંહિતા

૧. અથ પ્રથમોઽધ્યાયઃ ।
જયત્યનન્તાબ્જજશઙ્કરપ્રિયો મહાબલી વીરબલી મુખાગ્રણીઃ ।
પ્રચણ્ડમાર્તણ્ડસહસ્રકાન્તિઃ શ્રીરામપાદદ્વયચિન્તતાનઃ ॥ ૧॥
કુમ્ભોદ્ભવાયામ્બુધિશોષણાય વિશુદ્ધવિજ્ઞાનશુભપ્રદાય ।
શ્રીરામપાદદ્વેયનિશ્ચિતાય મહામુનીન્દ્રાય નમો નમસ્તે ॥ ૨॥
અગસ્ત્ય ઉવાચ -

શ્રુતં રામસ્ય માહાત્મ્યં તવ વક્ત્રાન્મહાકપે ! ।
ઐશ્વર્ય્યમતુલં તેજઃ પ્રભાવં પરમાત્મનઃ ॥ ૩॥
માધુર્ય્યં ગોપનીયં ચ યદલભ્યં સુરાસુરૈઃ ।
બ્રહ્મવેદવિદાં શ્રેષ્ઠઃ કપિલો નારદસ્તથા ॥ ૪॥
વૈષ્ણવાનાં ચ પ્રવરઃ શ્રીપઞ્ચાનનસર્વ્વદૃક્ ।
પ્રહ્લાદઃ સનકો વ્યાસસ્તથા વૈયાસકિર્હરિઃ ॥ ૫॥
પરાશરસ્સુરાસ્સર્વ્વે દેવેન્દ્રા ઋષયસ્તથા ।
શ્રીઃ શર્વ્વાણી ચ સાવિત્રી શેષઃ સિદ્ધા મહર્ષયઃ ॥ ૬॥
વિભીષણાદ્યા યે સાધ્યા વૈષ્ણવ્યો વૈષ્ણવાસ્તથા ।
સર્વ્વેષામપ્યલભ્યં યન્માધુર્ય્યં જાનકીપતેઃ ॥ ૭॥
તત્સર્વ્વં શ્રોતુમિચ્છામિ વિસ્તરેણ તવાનનાત્ ।
ત્વં શાન્તશ્ચાનુશીલશ્ચ સતાં મધ્યે પ્રપૂજિતઃ ॥ ૮॥
ઇતિ શ્રુતં મયા સર્વ્વં તેન ત્ત્વાં પ્રણમામ્યહમ્ ।
યદ્યસ્તિ તે કૃપા મહ્યં ગુહ્યં તદ્ વદ સામ્પ્રતમ્ ॥ ૯॥
રસિકાનાં હૃદાઽઽહ્લાદકારિણી પાવનીં  કથામ્ ।
કથયન્તિ મહાત્માનઃ પ્રાપ્નુવન્તિ હરેઃ પદમ્ ॥ ૧૦॥

1



શ્રીહનુમત્સંહિતા

શ્રીહનુમાનુવાચ -

સાધુપૃષ્ઠોઽસ્મિ વિપ્રર્ષે મનસૈવેતિ નિશ્ચિતમ્ ।
ગુહ્યાદ્ ગુહ્યતરં દિવ્યં તવ પ્રીત્યા વદામ્યહમ્ ॥ ૧૧॥
ગોલોકનિર્ણયં સર્વ્વમૈશ્વર્યં ચ નિવેદિતમ્ ।
અદ્ય તે કથયિષ્યામિ પ્રેમામૃતમહોત્સવમ્ ॥ ૧૨॥
પાવનં સર્વ્વસત્ત્વાનાં રસિકાનાં ચ જીવનમ્ ।
ન દેયં કસ્યચિત્ત્વેતત્ પ્રાણાત્ પ્રિયતરં મહત્ ॥ ૧૩॥
યચ્છ્રુત્વા  નિયતં વાસો ગોલોકે નાત્ર સંશયઃ ।
અયોધ્યાધિપતિઃ શ્રીમાન્ રામો રાજીવલોચનઃ ॥ ૧૪॥
જાનક્યા સહ સુપ્રીતઃ ક્રીડારસવિલમ્પટઃ ।
માધુર્ય્યસુખસમ્પન્નામુવાચ જનકાત્મજામ્ ॥ ૧૫॥
ગમ્યતાં સરયૂતીરં મનો મે ત્વરયત્યલમ્ ।
ઇત્યુક્ત્વા તાં કરે ધૃત્વા જગામ રઘુનન્દનઃ ॥ ૧૬॥
મહારાસરસોલ્લાસી વિલાસી સર્વદેહિનામ્ ।
જ્ઞાત્વા તયોર્મનોભાવં સખ્યઃ પરરસોત્સુકાઃ ॥ ૧૭॥
સુકેશ્યઃ સુસ્મિતાશ્ચૈવ સુશ્રોણ્યઃ પરમાદ્ભુતાઃ ।
રૂપયૌવનશાલિન્યઃ સર્વાઽઽભરણભૂષિતાઃ ॥ ૧૮॥
પીનોરોજા દૃઢોરુત્કાઃ કાશ્ચિત્તાલફલસ્તનાઃ ।
ગાનવિદ્યાકલાલાપકુશલાઃ પ્રેમપૂરિતાઃ ॥ ૧૯॥
વિદગ્ધા વિવિધાકારાઃ કામવિદ્યાવિશારદાઃ ।
નાનાવાદિત્રકુશલાઃ રામચિત્તાપહારકાઃ ॥ ૨૦॥
યાસાં કલાકલાંશેન જાતાનાર્ય્યો રમાદયઃ ।
સર્વા રામાર્પિતધિયો   જાનકીપરિચારિકાઃ ॥ ૨૧॥
અનન્તકોટ્યસ્તાભિશ્ચ વેષ્ટિતા જનકાત્મજા ।
વિચક્ષણા લક્ષણાઢ્યા સ્વર્ણચમ્પકવિગ્રહાઃ ॥ ૨૨॥
પરમાનન્દશાલિન્યઃ નાનેઙ્ગિતસુપણ્ડિતાઃ  ।
તાસાં મધ્યે વિરાજન્તૌ પરમપ્રીતિવર્દ્ધનૌ ॥ ૨૩॥
સુકુમારૌ કોમલાઙ્ગૌ  મારમાધુર્ય્યમોહનૌ ।

કુઙ્કુમાઙ્કિતસર્વ્વાઙ્ગૌ   ચન્દનેન સુચર્ચિતૌ   ॥ ૨૪॥
નાનાકુસુમમાલાભિઃ સુરભીકૃતતદિઙ્મુખૌ ।
પરસ્પરરસાભિજ્ઞૌ મનોવાચામગોચરૌ ॥ ૨૫॥
કટાક્ષક્ષેપસમ્પન્નૌ લીલયાદ્ભુતદર્શનૌ ।
પ્રેમામૃતરસાવેશૌ કરગ્રહણવિહ્વલૌ ॥ ૨૬॥
એવં નાનાવિધાનેન ગચ્છન્તૌ વનચારિણૌ ।
યત્પાદામ્બુજગન્ધેન ભ્રમન્ત્યખિલષટ્પદાઃ ॥ ૨૭॥
નખં ચન્દ્રાદ્ભુતં દૃષ્ટ્વા ચકોરાઃ પરિબભ્રમુઃ ।
સૌદામિનીધનં દૃષ્ટ્વા ચાતકા પરિબભ્રમુઃ ॥ ૨૮॥
ગમનં સુન્દરં દૃષ્ટ્વા વઞ્ચિતા હંસકુઞ્જરાઃ ।
નવ્યલાવણ્યકં દૃષ્ટ્વા મૂર્ચ્છિતૌ   રતિમન્મથૌ ॥ ૨૯॥
હાસ્યલાસ્યકટાક્ષૈશ્ચ ચાટુકારૈર્મનોહરૈઃ ।
નાનેઙ્ગિતૈઃ  સુમધુરૈર્વાદ્યૈર્વિવિધનિર્મલૈઃ   ॥ ૩૦॥
વેષ્ટિતૌ વલિભિસ્તૌ તુ તુ ગચ્છન્તૌ વનદમ્પતી ।
પરસ્પરરસાવેશૌ પ્રાપ્તૌ તૌ વનમુત્તમમ્ ॥ ૩૧॥
તત્ર દિવ્યાસને દિવ્યે કાનને મણિવેષ્ટિતે ।
વિરાજન્તૌ કલાભિજ્ઞૌ દૃષ્ટ્વા સખ્યઃ પ્રમોદિતાઃ ॥ ૩૨॥
પૂજયન્ત્યઃ પ્રયત્નેન ગન્ધમાલ્યૈઃ સુસમ્ભૃતૈઃ ।
નાનાન્નપાનભોગૈશ્ચ તર્પિતાઃ   પ્રીતસંયુતાઃ ॥ ૩૩॥
પક્વતામ્બૂલકર્પૂરં દત્વા તાભ્યાં પ્રયત્નતઃ ।
નનૃતુર્મુખમાલોક્ય સર્વા રામરસોત્સુકાઃ ॥ ૩૪॥
ભ્રમદ્ભ્રમરિકાયુતં વનમનન્તમત્યદ્ભુતં
નિવેશ્ય જનકાત્મજારુચિરકન્ધરાંસે ભુજમ્ ।
નમામિ રસભાજનં વિજયભામિનીસંયુતં
વિવિક્તસરયૂતટે રસિકમૌલિમાલં હરિમ્ ॥ ૩૫॥
॥ ઇતિ શ્રીહનુમત્સંહિતાયાં પરમરહસ્યે મહારાસોત્સવે પ્રથમોઽધ્યાયઃ ॥

૨. અથ દ્વિતીયોઽધ્યાયઃ ।
અગસ્ત્ય ઉવાચ -

તતઃ કિં  કૃતવાન્ રામો જાનકીપ્રેમલમ્પટઃ ।
કથ્યતાં રસિકશ્રેષ્ઠ યન્મનઃ સુસ્થિરં ભવેત્ ॥ ૧॥
શ્રીહનુમાનુવાચ -

તૌ તત્ર દૃષ્ટ્વા વિપિનં મનોહરંવરં ચ કુન્દૈઃ  પરિવેષ્ટિતં મહત્ ।
યન્મૂલવેદી મણિમાલસંયુતા હેમૈર્મહાર્હઃ પરિતશ્ચ સમ્ભૃતા ॥ ૨॥
પ્રસન્નદીપ્તૌ પરમાસનસ્થિતૌ વિરાજમાનૌ ચ વિભૂષણાન્વિતૌ ।
પરસ્પરાવેશવિલાસસમ્ભ્રમૌ શુચિસ્મિતૌ નિત્યવયઃ કિશોરકૌ ॥ ૩॥
નાનાસુગન્ધાનિ વનાનિ કાનિચિત્ પ્રફુલ્લિતાનીહ તતસ્સમન્તતઃ ।
દ્વિરેફમાલાઃ શુભસંયુતાનિ પિબન્તિ માધ્વીકરસાનિ સંહતિઃ ॥ ૪॥
પતન્તિ મત્તા રજસાઽરુણાઙ્ગા  સ્વપન્તિકેચિત્કુસુમાકરેષુ ।
ક્વચિન્મયૂરાઃ પરિનર્ત્તયન્તિ ગાયન્તિ કીરાઃ ક્વચિદપ્રમેયાઃ ॥ ૫॥
અન્યે દ્વિજાઃ કેચન જાઙ્ગલસ્થા  નિરીક્ષમાણા રઘુવંશનાથમ્ ।
ધ્યાનેક્ષણાશ્ચારુનિમેષનેત્રાશ્ચિત્રાર્પિતાશ્ચિન્મનસો   બભૂવુઃ ॥ ૬॥
તતઃ પ્રવિશ્ય શ્રીરામઃ સીતયા સહ શોભનમ્ ।
કાનનં વકુલૈર્જુષ્ટં  પરમાનન્દદાયકમ્ ॥ ૭॥
પત્રા વૃક્ષા લતાદ્યાશ્ચ પારિજાતહતશ્રિયઃ ।
સર્વ્વે કિશોરાઃ કૈશોર્ય્યઃ વરપલ્લવસંયુતાઃ ॥ ૮॥
પ્રસૂનવરભારેણ નમ્રશાખા મહીં  ગતાઃ ।
તદ્ગન્ધવાયુના શશ્વત્પૂરિતા દશદિઙ્મુખાઃ ॥ ૯॥
તત્રાદ્ભુતફલં રમ્યં સ્વાદયન્તઃ સુધાસમમ્ ।
ખગાઃ સન્તુષ્ટમનસો નૃત્યન્તશ્ચ સુખોચિતાઃ ॥ ૧૧॥
યત્ર ભૂઃ કાઞ્ચની દિવ્યા ખચિતા મણિમાલકૈઃ ।
નાનાવેદીદીવ્યમાના મણિકુટ્ટિમશાલિની ॥ ૧૨॥
મયૂરકીરકલિતૈર્મણ્ડિતા મધુરસ્વરૈઃ ।
સખીનાં ગાનગામ્ભીર્ય્યસૌન્દર્ય્યપરિપૂરિતા ॥ ૧૩॥
સુખાસ્તરણવિસ્તીર્ણપર્ય્યઙ્કૈરુપશોભિતા ।

તત્ર રામો મહાબાહૂ રમતે રમતામ્વરઃ ॥ ૧૪॥
તતઃ પ્રાપ્તો વનં દિવ્યં માધવીપુઞ્જમણ્ડિતમ્ ।
નાનામણિગણાકીર્ણં વિસ્તૃતં પરમાસનૈઃ ॥ ૧૫॥
મત્તાલિજાલસઙ્ઘુષ્ટં  કુઞ્જપુઞ્જૈસ્સુવેષ્ટિતમ્ ।
મહાહ્લાદકરં કાન્તં કાન્તાચિત્તાપહારકમ્ ॥ ૧૬॥
પક્ષિસઙ્ઘૈશ્ચ  નિનદૈર્નાદિતં પરમાદ્ભુતમ્ ।
મદનોન્માદનકરં શ્રીમદૂર્જિતસુપ્રભમ્   ॥ ૧૭॥
પરસ્પરં ભાષયન્તૌ કેલિકૌતૂહલાન્વિતૌ ।
તત્ર પ્રેમરસાવેશૌ વિહરન્તૌ સુદમ્પતી ॥ ૧૮॥
મહદ્ વનં સમાપેતૌ સર્વાભરણભૂષિતૌ ।
એલાકર્પૂરતામ્બૂલચર્વણાદિકૃતાદરૌ ॥ ૧૯॥
કટાક્ષક્ષેપણાસક્તૌ હાસ્યલાવણ્યલાલિતૌ ।
કન્દર્પદીપ્તિદર્પઘ્નૌ મહામાધુર્ય્યમણ્ડિતૌ ॥ ૨૦॥
તત્ર નાનાવિધાઃ ક્રીડાઃ ક્રીડમાનૌ સુનર્મભિઃ ।
તતઃ પ્રવિશ્ય શ્રીરામઃ પરમાનન્દદાયકમ્ ॥ ૨૨॥
વનં વૃન્દાવનં નામ સર્વ્વધ્યાનમયં પરમ્ ।
તત્ર વૃન્દા સખી સાક્ષાત્સેવતે શિવમુત્તમમ્ ॥ ૨૩॥
વજ્રવૈદૂર્ય્યમાણિક્યમણ્ડિતા ભૂઃ સુવિસ્તૃતા ।
નાનાકુઞ્જકલાપૈશ્ચ વેષ્ટિતા હેમવલ્લિકા ॥ ૨૪॥
યદ્ વહન્તિ ત્રિધા વાતા રઞ્જિતાઃ પુષ્પરેણુભિઃ ।
પ્રભયા ભાસમાના સા મનોવાચામગોચરા ॥ ૨૫॥
ગુઞ્જન્મધુવ્રતશ્રેણીનાનાદ્વિજસમાકુલા ।
રમતે તત્ર વૈદેહ્યા સહ રામો રસાત્મકઃ ॥ ૨૬॥
વિલાસનિપુણાસ્સખ્યસ્તાભિઃ સહ વિલાસકૃત્ ।
વિચિત્રામ્બરભૂષાભિર્ભાસમાનાભિરાવૃતઃ ॥ ૨૭॥
તતો મન્દારકં નામ વનં સર્વવનાદ્વરમ્ ।
સુખદં શુભદં સાક્ષાદ્ બ્રહ્મજ્યોતિર્મયં વરમ્ ॥ ૨૮॥

દ્વિજાલિપુઞ્જકૂજિતં કામિનાં કામદં વરમ્ ।
સર્વપક્વફલોપેતં મધુભારૈર્વિલમ્બિતમ્   ॥ ૨૯॥
વેદીમણ્ડપસમ્બાધં મણિસ્તમ્ભૈર્વિભૂષિતમ્   ।
પદ્મરાગસ્ય પદ્મમાભસોપાનૈરુપશોભિતમ્ ॥ ૩૦॥
અતીવનિર્મલં કાન્તં કામિનીકામવર્ધનમ્ ।
વિનોદયન્ જનકજાં તત્ર રામો રરામ હ ॥ ૩૧॥
વિહરન્તૌ વને તસ્મિન્ હરિચન્દનસંજ્ઞિતે ।
યત્ર વૃક્ષા લતા કુના હેમવલ્કલશાલિનઃ ॥ ૩૨॥
નાનાપ્રસૂનપ્રવરા યુક્તા મત્તમધુવ્રતૈઃ ।
ખગૈઃ કનકચિત્રાઙ્ગૈઃ  કૂજદ્ભિરભિનન્દિતાઃ ॥ ૩૩॥
સુરત્નમણિમાણિક્યવેદિસુસ્થાનમણ્ડિતાઃ ।
સખીનાં ગાનકલનં સુગન્ધાનિલસેવિતાઃ ॥ ૩૪॥
ક્રીડયંશ્ચ તતઃ શ્રીમાન્ યયૌ વનમનુત્તમમ્ ।
પારિજાતદ્રુમૈર્યત્તુ વેષ્ટિતં પરમાદ્ભુતમ્ ॥ ૩૫॥
નાનારત્નમણિસ્તમ્ભકદમ્વૈરન્વિતં ગૃહમ્ ।
સર્વભોગૈઃ સમાયુક્તં મનોઽભિલષિતં ચ યત્ ॥ ૩૬॥
મન્મથાવિષ્ટહૃષ્ટઃ સન્ રમતે સીતયા સહ ।
તતઃ સન્તાનેસમ્પન્ને વિપિને કુસુમાકરે ॥ ૩૭॥
ભ્રમદ્ભ્રમરસઙ્ઘુષ્ટભ્રાજિતે  પરમાન્વિતે ।
સખીનાં ગીતવાદિત્રમહાપીઠે મનોરમે ॥ ૩૮॥
પરમાદ્ભુત સઙ્કાસો હાસ્યલાસ્યવિનોદકૃત્ ।
યયાવન્યદ્વનં રામો નાગકેસરમણ્ડિતમ્ ॥ ૩૯॥
યસ્યાવિદૂરે સરયૂતીરં પરમપાવનમ્ ।
દૃષ્ટ્વા સર્વાઃ પ્રહૃષ્ટાસ્તાઃ સખ્યઃ પ્રેમપ્રપૂરિતાઃ ॥ ૪૦॥
ગાયન્ત્યો નર્તયન્ત્યશ્ચ હાસયન્ત્યઃ પરસ્પરમ્ ।
પરમાનન્દજલધૌ મગ્નાઃ કૌતૂહલાન્વિતાઃ ॥ ૪૧॥
એવં પુણ્યાન્યરણ્યાનિ ગતાસ્તાનિ નવાનિ ચ ।
તન્મધ્યેઽશોકવનિકા સર્વેષામપ્યગોચરા ॥ ૪૨॥

પુંસામગોચરં સ્થાનં કેવલં પ્રેમદાયકમ્ ।
યે તથાભાવસંયુક્તા તેષાં દૃશ્યં ભવેદ્ ધ્રુવમ્ ॥ ૪૩॥
સંરુચિરં વિપિનં વિલોક્ય સર્વ્વં વિહરન્ નિત્ય વિલાસવાંશ્ચ રામઃ ।
જયતિ જનકજા જાનિરીશો ધીરોદાત્તગુણાકરો રસજ્ઞઃ ॥ ૪૪॥
॥ ઇતિ શ્રીહનુમત્સંહિતાયાં પરમરહસ્યે મહારાસોત્સવે દ્વિતીયોઽધ્યાયઃ ॥

૩. અથ તૃતીયોઽધ્યાયઃ ।
અગસ્ત્ય ઉવાચ -

શ્રાવં શ્રાવં રાસરસં તવ વક્ત્રાન્મહામતે ।
ન તૃપ્યતિ મનો મેઽદ્ય હવિર્ભુક્ હવિષા યથા ॥ ૧॥
શ્રીહનુમાનુવાચ -

મુનિવર્ય્ય મહાભાગ ધન્યધન્યોસિ ધન્યકૃત્ ।
યથા સ્પર્શમણિસ્પર્શાલ્લૌહોઽપિ સ્વર્ણતાં વ્રજેત્ ॥ ૨॥
તથા ભાગવતાનાઞ્ચ સઙ્ગાદ્  ભવતિ મુક્તિભાક્ ।
શ્રૂયતાં તેઽભિધાસ્યામિ રહસ્યં લોકપાવનમ્ ॥ ૩॥
રમ્યં સરય્વાઃ પુલિનં પવિત્રં સુવિસ્તૃતં કાનનપાદપાઢ્યમ્ ।
પ્રફુલ્લપદ્માકરવાયુયુક્તં ભાત્યન્યપુષ્પૈઃ પરિતઃ પ્રસન્નમ્ ॥ ૪॥
યત્સૌરભાસ્વાદુમયૈઃ સદાગતેર્ગતાગતૈઃ પૂરિતવિશ્વખણ્ડમ્ ।
પરિભ્રમન્તી મધુપાનમત્તા યત્રાલિમાલા કલમણ્ડિતા ચ ॥ ૫॥
મહી મયૂખૈઃ ખચિતા મહદ્ભિર્મણિપ્રવાલૈ રુચિરા સમન્તાત્ ।
હિરણ્મયી મૂર્તિમતી   શ્રિયાઢ્યા યત્રાદ્ભુતાઃ સન્તિ વિહારલીલાઃ ॥ ૬॥
જલાનિ શીતાંશુકરોર્જ્જિતાનિ ગોક્ષીરશઙ્ખદ્યુતિસમ્મિતાનિ ।
સુધાશરન્મેઘનિભાનિ યાનિ શ્રીમન્દિરેઽસ્મિન્નુપસંશિતાનિ ॥ ૭॥
હિમાગમાચ્છીતવિડમ્વિતાનિ સ્વાદૂનિ માધ્વીકરસાદ્ભુતાનિ ।
સ્વચ્છાનિ સચ્ચિચ્ચસમપ્રભાણિ કર્પૂરકુન્દાદ્ભુતદર્શનાનિ  ॥ ૮॥
મહાર્હમાણિક્યમણિપ્રકારૈર્વૈદૂર્યવજ્રાઙ્કુરસુપ્રસન્નૈઃ  ।
યુક્તૈવ તેષાં સિકતાન્વિતા યા વિરાજતે સા સરયૂ પ્રસન્ના ॥ ૯॥

વીચીદુકૂલા શતપત્રવક્ત્રિકા નીલેક્ષણા ચારુ કુમુદ્વતીસ્મિતા ।
આરાલશૈવાલવૃહચ્છિરોરુહા ભવ્યાંવરા નવ્યવધૂરિવાભવત્ ॥ ૧૦॥
પ્રફુલ્લિતં યત્ર ચતુર્વિધં   મહત્ સરોરુહં ષટ્પદરાજિવેષ્ટિતમ્ ।
કુમુદ્વતીન્દીવરમઞ્જુમણ્ડિતં  કહ્લારકાહ્લાદિ જલં વ્યભાસત ॥ ૧૧॥
યત્રારુચત્કૌસ્તુભપદ્મરાગ સ્યમન્તવંશચ્છદશોભમાના ।
નાના મણીનામતિદીપ્તિકાનાં વિતર્કિતાર્કપ્રતિમા   ચ રેણુઃ ॥ ૧૨॥
ચક્રાઙ્ગદાત્યૂહમરાલસારસાઃ  સદારકા વૈ જલકુક્કુટાદયઃ ।
ક્રીડન્તિ વ્રીડાં પરિહૃત્ય સર્વતો નિવાસમપ્યા કલયન્તિ પક્ષિણઃ ॥ ૧૩॥
કમ્બૂકશમ્બૂકનભોવિકાશા વસન્તિ મુક્તા ભુજગાશ્ચ કૂર્માઃ ।
અન્યોન્યવિદ્વેષમપાસ્ય દૂરાત્ પિબન્તિ પીયૂષમૃણાલિકાનિ ॥ ૧૪॥
વનં વનં પદ્મમુખૈર્વિકાસિતં   વિરાજિતં કુન્દસુમલ્લિકાદિભિઃ  ।
સ્મિતં તનોત્યેવમુદારલીલયા પરસ્પરેણાવિહિતાં શ્રિયં તથા ॥ ૧૫॥
હરિનયનોત્થવિલાસકારિણી પ્રણતેષ્વપ્રણતેષુ વા પ્રસન્ના ।
જલદુરિત કદમ્વખણ્ડનશ્રી સરયૂ ત્વંવર વર્ણનિ પ્રસીદ ॥ ૧૬॥
તજ્જલેન જલજન્તવશ્ચયે યત્ર કુમ્ભપતિતાઃ ખગાદયઃ ।
પ્રાણમોચનકૃતોઽપિ તત્ ક્ષણાદ્ બ્રહ્મરુદ્રવિબુધેન્દ્રવન્દિતાઃ ॥ ૧૭॥
તન્મધ્યેઽશોકવનિકા દિવ્યપાદપસઙ્કુલા ।
પ્રફુલ્લિતા ચારુકાન્તિઃ શ્રીમદ્ભ્રમરમાલિની ॥ ૧૮॥
જ્યોતિષ્મતી મણિદ્યોતવતી પ્રેમપ્રદા સતી ।
રામપ્રિયા ચક્રરૂપા હરિનેત્રભવાઽમૃતા ॥ ૧૯॥
તત્ર ચિન્તામણેર્ભૂમિર્વાઞ્છાધિકફલપ્રદા ।
યદ્ગત્વા ન નિવર્તન્તે પ્રાણિનો ભાગ્યગોચરાત્ ॥ ૨૦॥
તત્ર ગુલ્મલતાવૃક્ષા વજ્રસારાઃ સ્ફુરન્ત્યહો ।
પ્રસારિપત્રતિલકાઃ પદ્મરાગપ્રસૂનકાઃ ॥ ૨૧॥
પ્રેમામૃતરસૈઃ પૂર્ણાન્યનન્તાનિ ફલા નિચ ।
કેવલં રસિકાનાં વૈ જીવનાજ્જીવનાનિ ચ ॥ ૨૨॥
નિર્મલા વાટિકા રમ્યા વેદાદિભિરગોચરાઃ ।
યોગી યોગસુનિષ્પન્ના યજ્જ્યોતિષિ નિમજ્જતિ ॥ ૨૩॥

પરમાનન્દદા સા તુ બ્રહ્મજ્યોતિભિરાવૃતા ।
તજ્જ્યોતિર્ભેદને શક્તા રસિકા રસવેદિનઃ ॥ ૨૪॥
વિના રામપ્રસાદેન નાન્યેષાં ગમનં ભવેત્ ।
યત્ર તજ્જ્યોતિષઃ પ્રાણો રાજતે સીતયા સહ ॥ ૨૫॥
સન્તાનકતરોર્મધ્યે દિવ્યમણ્ડપમણ્ડિતે ।
મહાર્હાસ્તરણૈઃ સમ્યક્ વેષ્ટિતૈર્મણિમાલકે ॥ ૨૬॥
નાના પ્રસૂનગન્ધાઢ્યૈર્ધૂપવાસૈઃ તુ વાસિતે ।
ચિન્તામણિમહાપીઠે લસન્મણિગણાઞ્ચિતે ॥ ૨૭॥
પદ્મદિવ્યાર્કસઙ્કાશે દૃષ્ટિવિભ્રમકારકે ।
કોમલાસ્તરણે શુભ્રે વિરાજેતે સુદમ્પતી ॥ ૨૮॥
તયોઃ કટાક્ષમાત્રેણ બ્રહ્માણ્ડાનાં સહસ્ત્રશઃ ।
આવિર્ભાવતિરોભાવા ભવન્ત્યપિ ન સંશયઃ ॥ ૨૯॥
મહાશમ્ભુસહસ્ત્રસ્ય મહાબ્રહ્મશતસ્ય ચ ।
સૃષ્ટિસ્થિતિલયાનાઞ્ચ કર્તા શ્રીરઘુનન્દનઃ ॥ ૩૦॥
રમતે સીતયા સાર્ધં પ્રેમ્ણા પ્રેમરસાસ્પદમ્ ।
હાસ્યલાસ્યકટાક્ષૈશ્ચ મોદયઞ્જનકાત્મજામ્ ॥ ૩૧॥
અસૃજદ્ વિશ્વસૃક્ શશ્વન્મનસા મનસોદ્ભવમ્ ।
દુર્નિવારં   સુચાર્વઙ્ગં  રત્યા સહ રઘૂત્તમઃ ॥ ૩૨॥
દૃઢવ્રત વ્રતહરમાકીટ બ્રહ્મમોહનમ્ ।
પ્રસૂનચાપં વિગુણં વિભ્રત્પઞ્ચેષુભિસ્સહ ॥ ૩૩॥
દમ્પત્યોઃ સામ્પ્રતં ચિત્તં મોહયન્તત્ર કાનને ।
પ્રિયં પ્રિયાં કટાક્ષેણ ચિત્તેનાકલનેન ચ ॥ ૩૪॥
બોધયામાસ તાં પ્રેમ્ણા સ્વેચ્છયા રમણેચ્છયા ।
રઘુવંશયશશ્ચન્દ્રઃ કાન્તાભિઃ સહિતસ્ય વૈ ॥ ૩૫॥
રામસ્ય હૃદયં જ્ઞાત્વા જાનકી સ્વાઙ્ગતોઽસૃજત્  ।
નાર્યષ્ટાદશ સાહસ્ત્રમષ્ટોત્તરશતૈર્યુતમ્ ॥ ૩૬॥
વહ્નિશુદ્ધાશુકાધાનાઃ સર્વાભરણભૂષિતાઃ ।

કિશોર્ય્યઃ પરમાહ્લાદજનન્યઃ પરમાદ્ભુતાઃ ॥ ૩૭॥
રૂપયૌવનશાલિન્યો માલિન્યઃ પદ્મલોચનાઃ ।
નાનાગુણાઢ્યશ્ચાર્વઙ્ગ્યઃ  કામશાસ્ત્રવિશારદાઃ ॥ ૩૮॥
નાનેઙ્ગિત્તસમાયુક્તા  રામપ્રેમપ્રપૂરિકાઃ ।
તત્ર કાશ્ચિત્પદ્મ ગન્ધાઃ કાશ્ચિત્માલતિસૌરભાઃ ॥ ૩૯॥
મલ્લિકા ગન્ધવત્યશ્ચ કેતકી સૌરભાન્વિતાઃ ।
પાટલામોદવત્યશ્ચ કાશ્ચિત્કાશ્મીરસૌરભાઃ ॥ ૪૦॥
સર્વગન્ધયુતાશ્ચાન્યા મદવિહ્વલિતેક્ષણાઃ ।
સિતાભા પ્રસિતાભાશ્ચ કાશ્ચિત્ ક્ષિતિજભાઃ શુભાઃ ॥ ૪૧॥
સુતપ્તકનકાભાસા નાનાવર્ણાશ્ચ કોટિશઃ ।
મુખ્યાસ્તા નાયિકા રમ્યા દાસ્યસ્તાસાં સહસ્રશઃ ॥ ૪૨॥
એકૈકશઃ પ્રયત્નેન સેવન્તેઽનિશમુત્તમાઃ ।
દૃષ્ટ્વા તા ભગવાન્ રામો રમણેચ્છુરભુદ્  વિભુઃ ॥ ૪૩॥
આત્મસ્વરૂપાનનુગાનસૃજત્પુરુષાન્વરાન્ ।
શ્યામલાન્ સુસ્મિતમુખાન્ સર્વાભરણભૂષિતાન્ ॥ ૪૪॥
કિશોરાન્ કમનીયાઁશ્ચ કામવિદ્યાવિશારદાન્ ।
રસાસ્વાદાનુરાગાંશ્ચ કિરીટકુણ્ડલાન્વિતાન્ ॥ ૪૫॥
તે સર્વ્વં વિપિનં દૃષ્ટ્વા શોભમાનં મનોરમમ્ ।
કામવાણાભિસંવિદ્ધા મત્તગાનસમુત્સુકાઃ ॥ ૪૬॥
વિધુમુખશીધુભ્રમરો યો રસિકપતિર્જયત્યનન્તાત્મા ।
બહુજલદપટલનીલો સુરતવિદગ્ધસઙ્ગરો  રામઃ ॥ ૪૭॥
॥ ઇતિ શ્રીહનુમત્સંહિતાયાં પરમરહસ્યે મહારાસોત્સવે તૃતીયોઽધ્યાયઃ ॥

૪. અથ ચતુર્થોઽધ્યાયઃ ।
અગસ્ત્ય ઉવાચ -

શુષ્કં કર્ણવિલમ્મેઽદ્ય તવ વાચા સુવારિણા ।
સિઞ્ચયસ્વ મહાભાગ તવાઽનુગ્રહમાત્રતઃ ॥ ૧॥

શ્રીહનુમાનુવાચ -

કુહૂકુહૂશ્ચૈવ  રટન્મુહુર્મુહુર્નટન્નટેૅંશ્ચૂતનવાઙ્કુરેષુ   ।
ઉન્મત્તવત્કાકભૃતઃ પ્રમત્તઃ પ્રિયમ્પ્રિયાયાઃ કલનં કરોતિ ॥ ૨॥
નૃત્યન્તિ નિત્યં શિખિનઃ સમન્તાત્ ગાયન્તિ ગીતં વિવિધં શુકાદ્યાઃ ।
અન્યદ્વિજાશ્ચારુમનોહરાણાં ગિરાં પ્રબન્ધાનભિવાદયન્તિ ॥ ૩॥
અદૃષ્ટપૂર્વાશ્ચ મૃગાશ્ચ ગાવો ગ્રાસં જજક્ષુશ્ચ તૃણાઙ્કુરાણાં
વિલોક્ય રામં પ્રવરપ્રભાવ મર્દ્ધાર્દ્ધમ્ભક્ષન્તિ વિહાય ચાર્દ્ધમ્ ॥ ૪॥
નિમેષહીનોર્દ્ધવમુખાઃ સમન્તા દૂર્દ્ધ્વં સ્વકર્ણૌ કૃતવન્ત એકે ।
મુઞ્ચન્તિ નેત્રૈર્જલબિન્દુમન્યે કૃતોર્ધ્વરોમા મુદિતેન્દ્રિયાશ્ચ ॥ ૫॥
દૃષ્ટ્વાઽદ્ભુતં રાસરસં મનોજ્ઞં યોગીવ ભોગી ગતદેહબુદ્ધિઃ ।
વિનિઃસૃતાર્ધો વિવરાદ્ વરાચ્ચ નિશ્ચેષ્ટિતો ભેકનિમગ્નભોગઃ ॥ ૬॥
કાચિત્તુ પઞ્ચાનનમધ્યમધ્યા માલેવબાલાપ્રિયકણ્ઠલગ્ના ।
અભ્રં દધાના ચપલેવ મુગ્ધા શ્યામાચલાન્નિઃ સૃતહેમધારાઃ ॥ ૭॥
કાચિચ્ચ રામા રમણીયવેષા કામાતુરા રામમુખં ચુચુમ્બ ।
મુદા શરચ્ચન્દ્રમસઃ સકાશાત્સુધાં યયાચેવ ચકોરિકાકિમ્ ॥ ૮॥
નવ્યા સુભવ્યા યત સવ્યદક્ષિણૌ પ્રિયાગલે ચારુ ભુજૌ દદાવયમ્ ।
સુમેરુમધ્યે પતિતા યથાચલાદ્ ધારાદ્વિધાભૂયકલિન્દજન્મનઃ ॥ ૯॥
પ્રફુલ્લતાપિચ્છસમં સ્ફુરદ્ વપુર્નિતમ્બિનીમધ્યગતં   શુભપ્રદમ્ ।
વિભાતિ તન્મન્મથચિત્તમર્દનં નીલં યથા સ્વર્ણલતાભિરાવૃતમ્ ॥ ૧૦॥
કાચિત્ક્વચિત્કુઞ્જગતા સુબાલા કામાકુલા રામમુખં નિરીક્ષ્ય ।
હ્રિયા ન કિઞ્ચિદ્વદતિ સ્વભીક્ષ્ણઙ્કરે કરં ન્યસ્ય જહાસ પ્રીત્યા ॥ ૧૧॥
કાચિચ્ચ બાલા વિમલા નિકુઞ્જગા સુખેન રામં પરિરભ્ય સસ્મિતા ।
નિરીક્ષ્ય સા ચારુમુખં શ્રિયાયુતં પુનઃ પુનશ્ચુમ્બતિ સાદરેણ હ ॥ ૧૨॥
કાન્તામુખં વીક્ષ્ય રઘૂત્તમેન વિહસ્ય પદ્માનનમાત્મનસ્તત્ ।
પુનઃ સ્વયં સઙ્કુચિતં  ચ તત્ર દૃષ્ટ્વા

શરચ્ચન્દ્રમસઃ પ્રકાશમ્ ॥ ૧૩॥
વરાનના વરાનનાઙ્ગગા  મુદા વિરાજતે કદા
કુહૂક્ષપાન્તરે હિમાંશુચન્દ્રિકા નુ કિમ્ ।

વિદગ્ધ ચારુનાગરં વિધાય વક્ષસિ પ્રિયા
યથા નવીનનીરદૈઃ સમાચિતૌ સુભૂધરૌ ॥ ૧૪॥
સુરાઙ્ગના  નરાઙ્ગના  સમીરપાવકાઙ્ગના
વરાઙ્ગના  પદત્વિષા વિનિર્જિતા   સુભામિની ।
પ્રિયા પ્રિયેણ વિધૃતા પ્રનર્ત્તતી શુચિસ્મિતા
વિલોલુપા દધાર સત્પથં ચલત્સુચચઞ્ચલમ્ ॥ ૧૫॥
નૃત્યશ્રમાયાઃશિથિલીકૃભાઙ્ગયા  મલ્લિપ્રસૂનાનિ પતન્તિ કેશાત્ ।
અપૂર્વશોભાનિતરાન્સમાપુર્યથોદવિન્દૂન્ વિકરન્તિ મેઘાઃ ॥ ૧૬॥
આલોલપાણિચરણાસ્મિતદૃગ્વિભઙ્ગી  વિભ્રદ્વલદ્વલય કઙ્કણનૂપુરાણિ ।
આશ્લિષ્ટકણ્ઠકુચકો જનકાત્મજાયા રામો રરાજ ભવનાટકનાટ્યવેષઃ ॥ ૧૭॥
લસલ્લલિતનીરદદ્યુતિ દધદ્ વપુઃ શ્યામલં
તથા સ્થિરતડિલ્લતા જનકનન્દિની વામતઃ ।
લસત્કમલકૌતુકં નિજજનસ્ય સઞ્જીવનં
હરત્સ્મરરિપોર્મનો રસિકમૌલિમાલં ભજે ॥ ૧૮॥
રામસ્ય વામે દક્ષે ચ રાજતે પ્રમદોત્તમા ।
સૂત્રે મરકતસ્યેવોભયગા સ્વર્ણવલ્લરી ॥ ૧૯॥
મૃદઙ્ગમુરલીવીણાપણવાનકજર્જરાન્  ।
વાદયન્તિ પ્રયત્નેન નાનાયન્ત્રાણિ વાદિકા ॥ ૨૦॥
સપ્તસ્વરેણ ગાયન્તિ છાલક્યં રાગરાગિણી ।
માધુર્ય્યેણ વરાર્હેણ વિદગ્ધા રામસદ્ગુણાન્ ॥ ૨૧॥
તેન વાદ્યેન ગાનેન મોહિતો રઘુનન્દનઃ ।
સ્વગુણેન ગુણગ્રાહી કામિની કામનાસ્પદમ્ ॥ ૨૨॥
પ્રિયયા સહિતઃ પ્રેમ્ણા હાસ્યલાસ્યે મનોદધે ।
સભાજિરે રસાવેશાત્ કારયામાસ મણ્ડલીમ્ ॥ ૨૩॥
રણયન્નૂપુરપાદે કણયન્કઙ્કણં કરે ।
કલયન્ કિઙ્કિણીં  કટ્યાં વલયાન્વાદયન્મુહુઃ  ॥ ૨૪॥
નીલપીતામ્બરધરૌ સ્રગ્વિણૌ ચ શુચિસ્મિતૌ ।
વિરાજેતે મહાપીઠે સુન્દરે રાસમણ્ડલે ॥ ૨૫॥

સર્વાસર્વે પ્રનૃત્યન્તિ નર્તયન્તિ પરસ્પરમ્ ।
ગાયન્તિ ગાયયન્ત્યશ્ચ નન્દન્ત્યો નન્દયન્તિ ચ ॥ ૨૬॥
લોલાલકા પરિભ્રાન્ત્યા વેણી શ્રેણીભિરઞ્જિતાઃ ।
વઙ્કતાટઙ્કધારિણ્યો ગણ્ડમણ્ડલમણ્ડિતાઃ ॥ ૨૭॥
તાભિઃ પરમહર્ષેણ રમતે રઘુનન્દનઃ ।
યથા પૂર્ણશશી તારાવેષ્ટિતો ભાતિ નિર્મલઃ ॥ ૨૮॥
એવં પ્રિયાઃ પ્રયત્નેન પ્રાપ્ય રાસરસોત્સવમ્ ।
ન ત્યજન્તિ પ્રિયં કાન્તં યથા રઙ્કાઃ શ્રિયા યુતમ્ ॥ ૨૯॥
ભજામિ સરયૂતીરમાશ્રિતં રઘુનન્દનમ્ ।
જાનક્યાશ્ચ મહારાસરસિકં નટિનં હરિમ્ ॥ ૩૦॥
સ્મૃતાવેશ દ્રવચ્ચિત્તં નાથં ગીતોત્સુકં પરમ્ ।
અનન્તલીલાસંયુક્તં રામચન્દ્રં ભજામ્યહમ્ ॥ ૩૧॥
નર્મ્મપ્રિયં મર્મયુતં નર્મજ્ઞં નર્મકોવિદમ્ ।
નર્મપ્રિયપ્રિયાયુક્તં ભજામિ રઘુવંશજમ્ ॥ ૩૨॥
કાચિદ્વિરહસન્તપ્તા નિતાન્તં કાન્તમુત્તમમ્ ।
ન જહાતિ પ્રયત્નેન પ્રવસત્પતિકા યથા ॥ ૩૩॥
કાચિદૃષ્ટ્વા પ્રિયં કાભિર્ભુક્તં લાઞ્છનલાઞ્છિતમ્ ।
છદ્મના ચાટુવાક્યેન ખણ્ડિતેવાચરત્યહો ॥ ૩૪॥
કાચિત્પ્રિયે પ્રણમતિ પ્રાગુક્તાયાપ્રિયં હ્રિયા ।
સન્તાપમગમત્સ્વૈરં કલહાન્તરિતા યથા ॥ ૩૫॥
કાચિત્સઙ્કેતકુઞ્જાન્તર્ગતા તત્ર ન પશ્યતિ ।
પ્રિયં સખીં  ભર્ત્સતિ સ્મ વિપ્રલમ્ભેવ ભામિની ॥ ૩૬॥
કાચિત્કુઞ્જસ્થિતા બાલા કાન્તાગમનમિચ્છતિ ।
વિરહાનલતપ્તાઙ્ગ્ય  ભવત્સોત્કણ્ઠિતા યથા ॥ ૩૭॥
કાચિન્માલાં ગ્રથયન્તી ગાયન્તી પ્રિયચેષ્ટિતમ્ ।
પુષ્પશય્યાં સજ્જયન્તી યથા વાસકજ્જિકા ॥ ૩૮॥
કાચિત્પ્રિયં ન ત્યજન્તી ક્ષણમાત્રમુરસ્થલાત્ ।
પ્રાણાત્પરઞ્ચ સઙ્ગોપ્ય  યથા સ્વાધીનભર્ત્તૃકા ॥ ૩૯॥

hanumatsaMhitA.pdf 13



શ્રીહનુમત્સંહિતા

કાચિત્કાન્તાર્થિની   કાન્તં દ્રુતમુદ્દિશ્ય ગચ્છતિ ।
કુઞ્જાત્કુઞ્જં પ્રવિશતિ યથા પ્રેમ્ણાભિસારિકા ॥ ૪૦॥
કાચિન્માનવતી બાલા પ્રણયેન વશીકૃતમ્ ।
કાન્ત પ્રહિતદૂત્ત્યગ્રેટનટયન્ ચાટુવાક્યતઃ ॥ ૪૧॥
હાવભાવપ્રભાવજ્ઞા રામાગ્રે કાપિ સસ્મિતા ।
નાનાશોભૈર્મહાનાદૈસ્તોષિતા રામમણ્ડલે ॥ ૪૨॥
કાચિચ્ચામરહસ્તાચ કાચિદ્વ્યઞ્જનહસ્તકા ।
સુગન્ધમાલ્યહસ્તાચ સ્થિતા કમલહસ્તકા ॥ ૪૩॥
સ્વર્ણપાત્રે જલં કાઞ્ચિત્કૃત્વા  કૌતૂહલાન્વિતાઃ ।
મિષ્ઠાન્નૈશ્ચ સમાયુક્તં કાશ્ચિત્કાઞ્ચનભાજનમ્ ॥ ૪૪॥
કાચિત્ઘટં કરે ધૃત્વા મૈરેયકં યુતં રહઃ ।
અવ્યગ્રાઽગ્રે પ્રેમયુતા દદૃશૂ રાઘવં મુદા ॥ ૪૫॥
સિતાતપત્રકં કાશ્ચિત્કાઞ્ચિત્તામ્બૂલમુત્તમમ્ ।
કુઙ્કુમાગુરુકસ્તૂરીચન્દનાદ્યૈઃ  પ્રપૂરિતમ્ ॥ ૪૬॥
લેપપાત્રં કરે ધૃત્વા ચાન્યા રામપરાયણાઃ ।
નાનાયન્ત્રકરાઃ કાશ્ચિદિઙ્ગિતજ્ઞા  મનોરમાઃ ॥ ૪૭॥
સેવન્ત્યોઽહરહઃ પ્રીત્યા સપ્રીતં રઘુનન્દનમ્ ।
રાસેશ્વરીં  નિરીક્ષન્તં સદ્ભક્ત્યા ભક્તવત્સલમ્ ॥ ૪૮॥
રાસાર્ણવસુખવારિણિ ચારુક્રીડાતરઙ્ગસઙ્કીર્ણે  ।
સ્ત્રીરત્નાનાં હેતોર્મમજ્જ મનો રામચન્દ્રસ્ય ॥ ૪૯॥
રાસે સરોનિકાશે સ્વર્ગઙ્ગાયાઃ  પ્રેમવારિપૂર્ણે ।
વિકસિતમાનનકમલં પાત્રં યત્ર મધુવ્રતો રામઃ ॥ ૫૦॥
રામોરસિ શશિવદની વિલસત્યતિપ્રેમભાવસંયુક્તા ।
દલિતાઞ્જનચયસદને મનસિજદયિતેવ રઞ્જિતા ભાતિ ॥ ૫૧॥
વિલસદલસનેત્રાં રામગાત્રાનુરક્તાં
સુરુચિરમુખપદ્મે સ્વેદવિન્દૂન્દધાનામ્ ।
શિથિલતનુકચશ્રીશોભયા ભ્રાજમાનાં

નમત જનકપુત્રીં  પ્રેમસંવર્દ્ધિનીં    તામ્ ॥ ૫૨॥
અમલકમલનેત્રં જાનકીપ્રેમપાત્રં
સજલજલદગાત્રં પીતવસ્ત્રં દધાનમ્ ।
ઉરસિ કુસુમમાલં કૌસ્તુભાસક્તકણ્ઠં
સ્મિતરુચિરવિકાશં રામચન્દ્રં ભજેઽહમ્ ॥ ૫૩॥
॥ ઇતિ શ્રીહનુમત્સંહિતાયા પરમરહસ્યે રાસોત્સવે ચતુર્થોઽધ્યાયઃ ॥

૫. અથ પઞ્ચમોઽધ્યાયઃ ।
અગસ્ત્ય ઉવાચ -

તવાનનાદ્ વાક્પ્રભવપ્રભાકરાત્ પ્રફુલ્લિતં મદ્ ધૃદયં સરોરુહમ્ ।
સીતાસખીભિઃ સહ યત્ર સામ્પ્રતં પૂર્ણેન્દુવન્નન્દતિ રામભદ્રઃ ॥ ૧॥
શ્રીહનુમાનુવાચ -

શ્રાન્તં કાન્તાનનં કાન્તં સ્વેદેન પરિપૂરિતમ્ ।
દૃષ્ટ્વા રામ્ઃ પ્રહૃષ્ટાત્મા મજ્જનાય મનોદધે ॥ ૨॥
તાસ્સર્વા મુદિતાસ્તત્ર ભગવન્તં રઘૂત્તમમ્ ।
નાનાભરણસમ્પન્ના વેષ્ટિતાઃ સ્નાનચેષ્ટિતાઃ ॥ ૩॥
નૃત્યં વાદ્યૈઃ સુમધુરૈઃ રાકીર્ણૌછત્રચામરૈઃ ।
ગચ્છન્તૌ ભાસમાનૌ તૌ હંસકુઞ્જરગામિનૌ ॥ ૪॥
પ્રાપ્તૌ તૌ સલિલાભ્યાસં તરઙ્ગૈરુપશોભિતમ્  ।
મહોત્પલશિવાજુષ્ટં  કામોદ્દીપનકારકમ્ ॥ ૫॥
સરયૂતટં પ્રિયં દૃષ્ટ્વા જાનક્યાલિઙ્ગિતં  પ્રભુમ્ ।
શીતલેન સુગન્ધેન જલેન પદપઙ્કજમ્ ॥ ૬॥
પ્રક્ષાલ્ય જલજૈઃ પુષ્પૈઃ સત્કૃત્ય તદનન્તરમ્ ।
નાનોપચારૈર્નૈવેદ્યૈઃ પૂજયામાસ તં સતી ॥ ૭॥
તતઃ પરમહર્ષેણ જાનક્યા સહ રાઘવઃ ।
ક્રીડયન્ વારિમધ્યે ચ યથા મત્તમતઙ્ગજઃ  ॥ ૮॥
સખીભિઃ સહિતો ભાતિ ભગવાન્ સર્વકામદઃ ।
કાચિત્કરે કરન્ધૃત્વા વાર્યગાધેક્ષિપન્મુદા ॥ ૯॥

કાચિચ્ચ કૈતવતયા રામાઙ્ગે  નિપતત્યહો ।
કાચિત્તીરાત્પ્રપતતિ જલે કાચિન્નિમજ્જતિ ॥ ૧૦॥
યન્ત્રિકા બાહુયન્ત્રેણ કાચિત્કમલલોચના ।
રામં કાચિત્ સિઞ્ચયન્તી કરમુક્તેન વારિણા ॥ ૧૧॥
પરસ્પરં જલકણાન્ સિઞ્ચયન્ત્યો વરાઙ્ગનાઃ  ।
કાચિજ્જલં કરતલૈસ્તાડયન્તી મુહુર્મુહુઃ  ॥ ૧૨॥
મહાન્શબ્દોઽભવત્તત્ર સમુદ્રમથને યથા ।
કાચિત્સન્તારયન્પ્રેમ્ણા કાઞ્ચિચ્ચોરસિ કાનયન્ ॥ ૧૩॥
ન્યપતચ્ચ મહાગાધે પ્રહસ્ય રઘુનન્દનઃ ।
કાચિન્મગ્નભયાક્રાન્તં ગાઢમાલિઙ્ગનં  દદૌ ॥ ૧૪॥
કાચિત્પ્રવાહપતિતા તરઙ્ગૈર્વારિતાંશુકા  ।
હ્રિયા નાયાતિ નિકટં સઙ્કટં બહુ મન્યતે ॥ ૧૫॥
તાં તુ કાચિત્કરે ધૃત્વા ચાગતા રાઘવાન્તિકમ્ ।
લજ્જયાઽધોમુખી ભૂત્વા નિમજ્જતિ જલેઽમલે ॥ ૧૬॥
ચિબુકે દ્વયઙ્ગુલં  દત્વા ગણ્ડે ગણ્ડં નિયુજ્યતાઃ ।
યથા કમલવક્ત્રં તે ચઞ્ચરીકાશ્ચુચુમ્વિરે ॥ ૧૭॥
સુસ્નાતા વારિભિઃ ક્લિન્ના નિરીહા વિવૃતાનના ।
રુક્માઙ્ગી  સૂક્ષ્મવસના નગ્ના મગ્ના જલે પુનઃ ॥ ૧૮॥
એવં નાનાવિધાનેન ક્રીડયિત્વા પુનઃ પુનઃ ।
ઉત્તસ્થૌ તીરમતુલં તાભિસ્સહ વિલાસ કૃત્ ॥ ૧૯॥
તત્ર સર્વાભિરાલીભિર્બભૌ શ્રીરઘુનન્દનઃ ।
તતો મઞ્જુલકઙ્કુઞ્જં  પ્રવિશ્ય પરમાદ્ભુતમ્ ॥ ૨૦॥
પરમંસુખદં ધામ જગામ શ્રીરઘૂત્તમઃ ।
હાસ્યલાસ્યવિનોદેન પ્રાપ્ય સ્થાનમનુત્તમમ્ ॥ ૨૧॥
સુરાગમૂલે વિમલે મણ્ડપે મણિમણ્ડિતે ।
તોરણૈર્હેમકલશૈર્મણિસ્તમ્ભૈર્વિરાજિતે   ॥ ૨૨॥
રાઙ્કવાસ્તરણે દિવ્યે વિસ્તીર્ણપરમાસને ।
તત્ર સિંહાસનં   કાન્તં નાનામણિભિરાવૃતમ્ ॥ ૨૩॥

તન્મધ્યે ષોડશદલં પદ્મં જ્યોતિર્મયં પરમ્ ।
ન્યવસદ્રાઘવસ્તત્ર સીતયા સહ સુવૃતઃ ॥ ૨૪॥
તત્ર કુઞ્જાન્યનેકાનિ પ્રફુલ્લાનીહ સર્વતઃ ।
પક્ષિસઙ્ઘસ્ય  નિનદૈર્નાદિતાનિ મનોહરૈઃ ॥ ૨૫॥
યત્રર્ત્તવો વસન્તાદ્યાઃ ફલપુષ્પસમન્વિતાઃ ।
નવપલ્લવનમ્રાગ્રા ભ્રમદ્ભ્રમરવેષ્ટિતાઃ ॥ ૨૬॥
વહન્તિ વાતાઃ પદ્માનાં ગન્ધસ્પર્શમનોરમાઃ ।
કામદાઃ કામિનીનાઞ્ચ મનોહ્લાદકરાઃ પરાઃ ॥ ૨૭॥
તત્પદ્મે ષોડશદલે વયસ્યાઃ સન્તિ સોત્સુકાઃ ।
ક્રમેણ તાસાં નામાનિ શ્રૂયતાં મુનિસત્તમ ॥ ૨૮॥
ઉજ્જ્વલા કાઞ્ચની ચિત્રા ચિત્રરેખા સુધામુખી ।
હંસી પ્રશંસી કમલા વિશદાક્ષી સુદન્તિકા ॥ ૨૯॥
ચન્દ્રાનના ચન્દ્રકલા માધુર્ય્યશાલિની વરા ।
કર્પૂરાઙ્ગી  વરારોહા ઇત્યાદ્યા ષોડશ સ્મૃતાઃ ॥ ૩૦॥
તસ્ય પદ્મસ્યોપદલે રાજન્તે ષોડશાઙ્ગનાઃ  ।
શ‍ૃણુ નામાનિ તાસાં વૈ મહામુનિવરેશ્વર ॥ ૩૧॥
શોભના શુભદા શાન્તા સન્તોષા સુખદા સતી ।
ચારુસ્મિતા ચારુરૂપા ચાર્વઙ્ગી  ચારુલોચના ॥ ૩૨॥
હેમા ક્ષેમા ક્ષેમદાત્રી ધાત્રી ધીરા ધરા સ્મૃતાઃ ।
અનેકસેવાભિરતાઃ સેવન્તેઽનિશમુત્તમાઃ ॥ ૩૩॥
ક્ષીરોદ્ભવા ભદ્રરૂપા ભદ્રદા ભવવર્જ્જિતા ।
વિદ્યુલ્લતા પદ્મનેત્રા પાવની હંસગામિની ॥ ૩૪॥
રમણીયા પ્રેમદાત્રી કુઙ્કુમાઙ્ગી   રસોત્સુકા ।
એતાઃ સખ્યો વસન્ત્યત્ર દલેષુ દ્વાદશેષુ ચ ॥ ૩૫॥
મહાર્હા માધવી માલ્યા કામદા કામમોહિની ।
રતિર્ક્ષિતિર્નીતિમતી   પ્રીતિદા કુશલા કલા ॥ ૩૬॥
નીલાદ્યા યાશ્ચોપદલે સેવન્તે રઘુનન્દનમ્ ।

દૃશ્યન્તે ચ મહાપ્રેમમગ્ના કૌતૂહલાન્વિતાઃ ॥ ૩૭॥
તતોઽષ્ટદલમધ્યે ચ નાનાસૌભાગ્યસંયુતાઃ ।
કુઞ્જાધિપા સુસખ્યસ્તાનિત્યસેવનતત્પરાઃ ॥ ૩૮॥
પ્રથમં વેષકુઞ્જન્તૌ પ્રવિષ્ટૌ નર્મભિર્વૃતૌ ।
વિલાસિની સખી તત્ર દૃષ્ટ્વા રાસેશ્વરં મુદા ॥ ૩૯॥
વેષં ચકાર સા શીઘ્રં વસ્વાલઙ્કૃતકાઞ્જનૈઃ ।
ઉભયોર્નવદમ્પત્યોરનુરૂપં સુભક્તિતઃ ॥ ૪૦॥
ગત્વા તુ માલતીકુઞ્જં સાઙ્ગાનન્દા  સખી યતઃ ।
તયા સેવા સઙ્ગૃહીતૌ  પ્રેમ્ણા પરમહર્ષિતૌ   ॥ ૪૧॥
કેલિકુઞ્જાન્તર્ગતઃ શ્રીરામઃ સીતયા સહ ।
યત્ર વૃન્દા સખી નિત્યા નિત્યાનન્દે નિમજ્જતિ ॥ ૪૨॥
વિહરત્યત્ર હર્ષેણ કેલિકૌતૂહલેન ચ ।
તોષયિત્વા વયસ્યાં તાં કામનાકલનેન ચ ॥ ૪૩॥
તતસ્તુ સુખદં રામ કુઞ્જં દૃષ્ટ્વા મનોરમમ્ ।
ઉભૌ પરમસન્તુષ્ટૌ વિરાજેતે સદાઽત્રવૈ ॥ ૪૪॥
તતો હિન્દોલકે કુઞ્જમાન્દોલિત્વા મુહુર્મુહુઃ  ।
સખ્યાઃ પ્રેમપ્રદર્શિન્યાઃ   પૂર્ણં કૃત્વા  મનોરથમ્ ॥ ૪૫॥
વસન્તકુસુમૈર્યત્તુ વેષ્ટિતં પરમાદ્ભુતમ્ ।
કોકિલાલિગણૈર્જુષ્ટં  કામસન્દીપકારકમ્ ॥ ૪૬॥
સખિભિઃ સીતયા સાર્દ્ધં ગતો ભોજનકુઞ્જકમ્ ।
સદાનુમોદની સખ્યા ભોગૈઃ સન્તર્પિતૌ   મુદા ॥ ૪૭॥
શયનીયં ચારુ કુઞ્જં દૃષ્ટવાન્ ભગવાન્પ્રભુઃ ।
પ્રહર્ષમતુલં લેભે કોમલાસ્તરણૈર્વૃતમ્ ॥ ૪૮॥
સ્થિતા યત્ર સખી સાક્ષાત્ શ્રીમન્મદનમઞ્જરી ।
સુષ્વાપ સીતયા સાર્દ્ધં તયા પ્રેમ્ણા પ્રબોધિતઃ ॥ ૪૯॥
અષ્ટપત્રસ્યોપકોણે વલ્લી પાદપમણ્ડિતા ।
માધવી ચમ્પકા મલ્લી પુન્નાગા માલતી તથા ॥ ૫૦॥

લવઙ્ગલતિકા  ધાત્રી તુલસી પરમાદ્ભુતા ।
સર્વગન્ધયુતાઃ સર્વાઃ સર્વપુષ્પપ્રપૂરિતાઃ ॥ ૫૧॥
ફલાનિ યત્ર સ્વાદૂનિ પત્રાણ્યપ્યમૃતાદપિ ।
તત્ર સખ્યો વિરાજન્તે યત્ર હાસ્ય પ્રહર્ષિતાઃ   ॥ ૫૨॥
ગાયન્ત્યો નૃત્યવન્ત્યશ્ચ વીક્ષ્યન્ત્યશ્ચ સુદમ્પતી ।
તાસાં નામાન્યપિ મુને ! શ્રૂયન્તાં હૃદિ ધારય ॥ ૫૩॥
વીણાવતી વેણુહસ્તા વીણાહસ્તા સુગન્ધિકા ।
કવિલાસવિલાસેન શોભાશોભાન્વિતાઽભવત્ ॥ ૫૪॥
સપ્તસ્વરાન્ સુખેનૈવ ધૃત્વા સા સુખદા સતી ।
ખઞ્જનાક્ષીકરે કૃત્વા  ખઞ્જરી રસમઞ્જરી ॥ ૫૫॥
કરે ગાનકલાં નીત્વા મૃદઙ્ગં  મધુરસ્વરમ્ ।
સારઙ્ગલોચની  શાર્ઙ્ગી  વાદયત્યતિહર્ષિતા   ॥ ૫૬॥
સુખદા ચ સુખસ્પર્શા સુખમણ્ડલમણ્ડિતા ।
સર્વાસર્વરસાભિજ્ઞા શ્રીરામેઙ્ગિતબોધિકા  ॥ ૫૭॥
વરાટકે સન્તતહાટકાન્વિતે મહામણીન્દ્રાદ્ભુતચારુમણ્ડપે ।
સોમાર્કવહ્નિદ્યુતિકોટિવઞ્ચકે ચિન્તામણેશ્ચિત્તવિમોહકારકે ॥ ૫૮॥
તત્રોલ્લસત્પીઠપવિત્રનિર્મલે મન્ત્રૈશ્ચવર્ણાર્ણશતૈઃ સમન્વિતે ।
સુકોમલે કેવલવર્ચ્ચસાં નિધૌ વિના ગુરોર્વાક્યમગમ્યરૂપકે ॥ ૬૦॥
સર્વબીજૈઃ સપ્રણવૈઃ સર્વમન્ત્રૈશ્ચ વેષ્ટિતે ।
યથા મણિગણાનાઞ્ચ રાજતે મધ્યનાયકઃ ॥ ૬૧॥
તત્રાવસત્પદ્મપલાસલોચનઃ પ્રલમ્વબાહુઃ  સ્મિતશોભિતાનનઃ ।
પ્રતપ્તચામીકરભૂષણાઞ્ચિતો યસ્યાઙ્ગગા  શ્રીજનકાત્મજા પ્રિયા ॥ ૬૨॥
પરસ્પરાલિઙ્ગિતમિઙ્ગિતાઙ્ગં    હાસ્યેન વાક્યેન ચ શોભમાનમ્ ।
રસાસ્પદં સર્વ્વસુખાસ્પદં તં નમામિ રાસેશ્વરમપ્રધૃષ્યમ્ ॥ ૬૩॥
તત્ર સખ્યઃ સુસેવન્તે સસીતં રાઘવં મુદા ।
લક્ષ્મણા ચારુશીલા ચ ભદ્રા માનવતી તથા ॥ ૬૪॥
પરમાનન્દજનની હૃદ્યા સર્વાઙ્ગશોભિતા  ।
ધૃત્વાતપત્રં કાચિત્તુ બર્હિણઃ   પુચ્છગુચ્છકમ્ ॥ ૬૫॥

કાચિદ્ ધૃત્વા ચામરઞ્ચ કાચિત્તામ્બૂલમુત્તમમ્ ।
સર્વાઙ્ગદર્પણં  કાચિજ્જલં કાચિદુશત્તમા ॥ ૬૬॥
મઙ્ગલં  કલશં કાચિદ્ધૃત્વા સ્વર્ણજમુત્તમમ્ ।
આનન્દમગ્નાઃ સર્વાશ્ચ પશ્યન્તિ રમયન્તિ ચ ॥ ૬૭॥
નિત્યસિદ્ધા નિત્યસાધ્યા દમ્પત્યોઃ પાદસેવનમ્ ।
કુરુતે પરયા ભક્ત્યા નાનાભાવપ્રપૂરિતાઃ ॥ ૬૮॥
અયોધ્યા સરયૂશ્ચાગ્રે યન્ત્રહસ્તા શુચિસ્મિતા ।
નિરીક્ષતે રામવક્ત્રં પ્રેમામૃતપરિપ્લુતાઃ ॥ ૬૯॥
સુરુચિર જલદાભમ્ભાવનાભાવગમ્યં
કનકનિકરભાસ્વજ્જાનકીવામભાગમ્ ।
સ્મિત શુચિમુખ કાન્તં કામનિઃકામકારં
નમત હૃદિ વરાબ્જે પ્રીતિરાસેશ્વરન્તમ્ ॥ ૭૦॥
જયતિ જનકજાયાઃ પાદપદ્મં મનોજ્ઞં
હરહરિવિધિવન્દ્યં સાધકાનાં સુસેવ્યમ્ ।
નખરનિકરકાન્તં મુદ્રિકાનૂપુરાદ્યૈ-
ર્હૃદયકમલમધ્યે  યોગયોગીશભાવ્યમ્ ॥ ૭૧॥
જયત્યાધ્યારમણો રસાત્મા વિલાસિની કેલિકલાભિલાષઃ ।
સુચારુચામીકરચીરધારી ધરાસુતા ચિત્તવિનોદકારી ॥ ૭૨॥
ન ચન્દ્રસ્ય ગતિસ્તત્ર ન સૂર્ય્યસ્ય ગતિસ્તથા ।
પ્રભયા રામચન્દ્રસ્ય સીતાયાશ્ચ પ્રભાવતઃ ॥ ૭૩॥
સદા પ્રકાશતેઽત્યર્થં સ્થલં પરમશોભનમ્ ।
યદ્ધ્યાત્વા નિમિષાર્દ્ધેન રસિકા યાન્તિ તત્પદમ્ ॥ ૭૪॥
અયોધ્યા નગરી રમ્યા સપ્તપુર્ય્યધિકારિણી ।
ભગવાનાદિપુરુષો રમતે તત્ર ચાદ્યયા ॥ ૭૫॥
આહ્લાદિની શક્તિરૂપા જાનકી યસ્ય વામતઃ ।
તં રામં સચ્ચિદાનન્દં નિત્યં રાસેશ્વરં ભજે ॥ ૭૬॥
તુરીયા જાનકી પ્રોક્તઃ તુરીયો રઘુનન્દનઃ ।

20 sanskritdocuments.org



શ્રીહનુમત્સંહિતા

ઉભયોરંશજાઃ સર્વે ચાવતારા હ્યસઙ્ખ્યકાઃ ॥ ૭૭॥
સર્વ્વેષામવતારાણામવતારી રઘૂત્તમઃ ।
શ્રુતં દૃષ્ટં મયા સર્વં ચિરાયાજીવતાન્મુને ॥ ૭૮॥
બ્રહ્મરુદ્રસુરેશાદ્યા સન્તીમે ચિરજીવિનઃ ।
સર્વેઽપિ વિભવાસક્તા યતોઽહં વિભવાત્પરઃ ॥ ૭૯॥
માધુર્ય્યે ચ વયસ્યાહમૈશ્વર્ય્યે હનુમાન્ કપિઃ ।
કિઞ્ચિત્તેનૈવ જાનામિ રહસ્યં રામસીતયોઃ ॥ ૮૦॥
નિત્યલીલા પરિકરા યે સ્યૂ રઘુવરાદયઃ ।
તૈસ્સાર્દ્ધં ભગવાન્ રામોઽયોધ્યાયામેવ દીપ્યતે ॥ ૮૧॥
ગોલોકસાકેતસમાવુભૌ મુને કદાપિ ભેદો નહિ રાઘવસ્ય ચ ।
ઉભૌ તુ વિશ્રામનિવાસધામ્ની પરસ્પરાવસદૃશે વિલાસતઃ ॥ ૮૨॥
અસ્માદ્રાસાદાદિભૂતાન્નાનારાસો ભવિષ્યતિ ।
જ્ઞાત્વૈવં રસિકા સર્વે રમન્તે કથયન્તિ ચ ॥ ૮૩॥
અસ્મિન્મહારાસરસોત્સવાબ્ધૌ નિવિષ્ટચેતા રસિકાગ્રણી યઃ ।
વિધૌ નિષેધે દુરિતે સુકર્મણિ ન બાધ્યતે સોઽપિ યથા સદાગતિઃ ॥ ૮૪॥
કૈવલ્યદૌર્બલ્યકરં મહારસં સીતાપતેઃ રામવિલાસમદ્ભુતમ્ ।
કાયેન વાચા મનસા રમેદ્ બુધઃ યથા હિ ગોલોકમનામયં પદમ્ ॥ ૮૫॥
ઇદં રહસ્યં પરમં સુગોપનં મયૈવ ચોક્તં નિગમાગમાત્પરમ્ ।
યઃ શ્રદ્ધયા ભક્તિયુતઃ પઠેદ્ વા સ યાતિ રામસ્ય પદં મહામુને ॥ ૮૬॥
યો ભાવુકો ભાવયતે હૃદમ્બુજેને રામસ્ય રાસં રસવારિપૂરિતમ્ ।
પિબેચ્ચ સત્સામસુધાધિકં રસં ન રોચતે ક્ષારજલં યથા કિલ ॥ ૮૭॥
શ્રુત્વા રહસ્યં પરમં પવિત્રં મહામુનિઃ સુસ્થિરમાનસોઽભવત્ ।
પરસ્પરાલિઙ્ગિતભાવયુક્તં  દત્વા યયૌ હ્યાશ્રમાત્મનસ્તમ્ ॥ ૮૮॥
ગચ્છન્ ગચ્છન્ પથિ મુનિવરઃ પૂર્ણપ્રેમામૃતાબ્ધૌ
મજ્જન્ મજ્જન્ સપદિ પદયોર્ન્યાસભેદં ન વેદ ।
પશ્યન્પશ્યન્ હૃદિ રઘુપતિં  સીતયા શોભિવામં
હૃષ્યન્હૃષ્યન્પરમમુદિતઃ પ્રાપ ગેહં ચિરાયુઃ ॥ ૮૯॥
ગતે મુનાવાસુગસમ્ભવોઽસૌ સમ્ભાવયન્ ધ્યાનમના બભૂવ ।

સ્મરન્ સ્મરન્ રાસરસં હૃદબ્જે બાહ્યેન્દ્રિયજ્ઞાનમનો નિવૃત્તમ્ ॥ ૯૦॥
હનૂમતો મહાકાવ્યં ભાવ્યં શ્રાવ્યં સદૈવ હિ ।
તસ્મિન્ સસીતો રામોઽપિ તુષ્ટો ભવતિ સર્વર્થા ॥ ૯૧॥
॥ ઇતિ શ્રીહનુમત્સંહિતાયાં પરમરહસ્યે રાસોત્સવે પઞ્ચમોઽધ્યાયઃ ॥
!! શ્રીરામચન્દ્રમ્ભજે, શુભં ભવતુ !!

